
Raki béggul

Raki, doomu Yaay Mbill, dafa doon xale bu
yaru, and ak taar te sopplu lool.

Dafa sawar ci jang lekool.

Dafay |éttu ba jekk, sangu, diw yaramam.
Foo ko fekk mu ngi sol yére yu rafet.

Yaay Mbill, lu mu am jox ko doomam,
ndaxte béggul mu tumuranke.

Baay Mbill beykat la.

Saa su ne dafay dem tool.

Su nawetee, mu bey dugub, gerte, Rebbe.
Su nooree, mu liggeey ci toolu lujumam.

Baay Mbill am na fietti néeg. Benn bi mu
bokk ko ak Yaay Mbill.




Beneen bi di néegu Raki,

moom rekk a ciy tédd.

Netteelu néeg bi di néegu Ngéor Mbill ak
Moor Mbill.

Baay Mbill am na xarit bu tudd Yékk.
Yékk am na benn bitig bu mag,

buy jaay mburu.

Dékk bi yépp kér Yékk lanuy jénde mburu.

Soo rombee palaasam, dangay gis nit i
taxaw di benn-bennal, di jénd ay kamp.
Kamp yi danu neex, di xoyom-xoyomi.
Ngoon gu ne, Yékk dawal oto,

dem kér Baay Mbill, foofu lay naane attaaya
ca Yaay Mbill.

Ngdbor mooy togg attaaya ji,

Raki di ko séddale.

Foofu lay nekk, di fa waxtaane ba timis,

mu Aibbi.




Yékk, saa yu héwee indil Raki dara,
Raki séddoo ak rhépp.

Baay Mbill bég lool ci guro gi iu koy
indaaleel.

Yenn saa yi, mu may Yaay Mbill ay kamp.
At ya di jall, Au nekk ci jamm ju réy.

Yékk dafa baax, di defal lu ne Baay Mbill
ak jabaram.

Mésul dugg kér Baay Mbill te indiwul dara.

Raki day jang bu baax ekool, nee na su
maggee, dafay liggeey ci biro.

Raki a ngi magg tuuti, mu ngi am ndam
ci njang mi.

Déwen lay dugg ci kalaasu jonante bi.
Looloo tax ci nawet bi mu dugg ci kalaas
buy nafar.

Raki xamul lu dul jang, fo ak ree.




Yékk dafay waxtaan ak moom, wante Raki
dafa yaru.

Dafa koy tontu rekk, ba noppi dem dem
bu gaaw.

Benn bés, mu woo Baay Mbill, bégg a gise
ak moom.

Mu ne ko leegi tollu naa ci takk soxna te
am naa ku ma gis.

Baay Mbill bég lool ndax Yékk

xaritam la lool.

Yékk ne ko Raki la bégg a labat.

Baay Mbill lagj ko : « Raki man 7 »

Yékk tontu ko : « Xanaa Raki sa doom ji.
Baay Mbill am lu ko bett lool. »




Mu ne ko : « Raki xale la, dafay jang ! »
Yékk ne ko : « Moom de laa bégg soxna. »
Baay Mbill ne Yékk dina gise ak Raki ba xam.
Bi guddi jotee, Baay Mbill wax ko

Yaay Mbill.

Mu ne su Raki séyee ak moom, dina ko yore
yore bu rafet.

Dina ko toppatoo, fajal ko soxlaam yépp.
Raki yégul lu xew, mu ngi jang ci kayeem.

Yaay Mbill ne Baay Mbill dina waxtaan ak
doomam.

Mu bayyi ba ca éllég sa,
mu woo Raki, taaj ko.

Mu ne ko : « Raki dégg la, xale nga ba tey
wante am na ku lay bégg. »




—

Doom ji ne ko : « Yaay loolu mooy lan 7 »
Yaay ji tontu ko : « Yékk dafa bari xaalis te
amul jabar, l1éegi dafa la bégg a takk, nga
doon jabaram. »

Raki téb yuuxu : « Yaay man damay jang,
bégguma séyi.

Dama bégg a tekki, am xaalis, teral waajur.

Raki mu ngi jooy, béggul séyi léegi.

Yaay Mbill moom dafa bégg Raki

séy ak Yeékk.

Nee na Raki : « Soxlawul ngay jooy, jigeen
dafay séy, loolu mooy sa warugar. »




Raki sukk ci kanamu yaayam, di ko tinu.

- Yaay man bégguma séyi léegi, dama bégg
a yeggali sama njang.

- Yékk, jékkér ju baax la, waru la récc.

Am na xaalis te dina toppatoo sa askan wépp.
- Yaay ! Waxal sama baay ne duma séy

ak Yékk mukk.

Raki jaaxle ne Yaayam béggul dégg lu jém

Ci séy.

Yaay Mbill génn ca, bayyi ko moom rekk.
Raki yuuxu.

Céy nu may def, céy fu ma jém ?

Yaay Mbill ak Baay Mbill déggoo nanu.
Raki dina séy ak Yékk, mu neex ko ak mu
naqari ko.




Yékk yonni na ay mbokkam ak alal ju bare,
loolu mooy warugar wi.

Kér gi fees na, nit haa ngi waxtaan.
Teranga ji réy na. Yékk may na

Raki ay milyon.

Raki moom mu ngi téju ci néegam

di jooy rekk.

Nu muy def ?

Jél na telefon, woo Faati Njomboor,
xaritam.

Kooku ne ko : « Dangay bayyi ba guddi nga
daw, Aéw sama kér. »

Raki bayyi ba jant bi so, mu jél saagam.
Mu néw fégg ci buntu Faati Njomboor.

Mu ne ko : « Faati takk nafiu ma ba pare,
yobbu ma rekk moo des. »

Ca éllég sa, Raki and ak Faati Njomboor,
Au jél saxaar Aibbi.




Waa kér Yékk def nariu mbooloo,

jélsi séet bi.

Fekk nafiu Yaay Mbill di jooy, ndax Raki
dem na.

Kenn xamul fu mu akkeji.

Mu ngi jooy di yuuxu.

Céy gacce gii fu ma koy waxe,

sama doom daw na.

Ca éllég sa moroomi elewam yi Aéw di ko
nemmeeku fekk Yaay Mbill di jooy.
Guleet Raki fanaan all.

Mu ne : « Mbaa du dafiu sacc sama
doom ji 7 »

Yaay Mbill jooy na ba bét yi newwi.
Xamul lu jot Raki.




Nit Ai dem fu ne di seet Raki, kenn gisuko.
Ndébin, yéenekat bi jél ndéndam waaye
kenn gisu ko.

Yékk tiit na, jél na oto fu ne mu seet,

waaye dara.
Bi mu amee rietti fan, Raki dem ekool seeti

direktéer.

Mu and ak direktéer, Madam bi ak elew yi
dem seen kér.

Yaay Mbill gis ko, mu héw laxasu Raki, di
jooy.

Direktéer ne leen Raki dafa ko seetsi ndax
béggul séy, jang la bégg.

Bi Aiu waxtaanee ba déggoo ak waa ekool
bi, Au delloo Yékk xaalisam.

Raki dootul séyi, dafay jangi.

Ca éllég sa, Raki solu ba jekk, dellu seen
kalaas.

Laaj yi :
Ndax Raki elew bu baax la ?
Ndax Raki bégg na séy ak yékk ?

Raki lal na ay pexe ba récc ci séy bi.
Bu doon yow, looy def ?

Soo doon xelal elew bu war a séy,
loo koy digal ?

Séyu Léebeer bu ndaw

) A

»

AR

Ay fan a ngi nii dex gi yéngu ndax werante
ci diggante Baay Léebeer ak Yaay Léebeer.
Boroom gaal yi ca dékku nit Aimewunoo
nappi, booba ak leegi mat na weer.

Li indi werante bi diggante Yaay Léebeer
ak Baay Léebeer mooy seen doom ju jigeen.
Ney wu ndaw moo ko indil may gu jékk,
Baay Léebeer ni doomam matagul a séy.
Yaay Léeber ne doomam mat na séy, danu
koy maye.

Seen werante bi, njél lay tambali, yendoo
ko ba jant di so.

Doktoor Looy mi dékk ci guy gi ci wetu dex
gi te di seen dékkandoo dem seeti leen.

Ba mu aggee mu ngi leen fekk ku nekk mer
ba futt.

Ca saa sa, Au dakkal werante ba, nuyoo ak
moom, jox ko toogu.

Doktoor Looy xaddamiku, rafetlu seen
dékkandoo bu yagg bi.

Bi mu noppee mu ne leen : « Seen werante
wee ma indi fii tey. »




=

ey

Baay Léebeer ne ko : « Kér gi,

maa fiy kilifa ! »

Doktoor Looy tontu : « Man dey tanki
dékkando donn laay dox ! »

Yaay Léebeer ne : « Maa nangu may gu
jékk, bégg Baay maye sunu doom

mu lank ! »

Mu yokk ca : « Amul wenn waajur wu
béggul sa doom séy ! »

Doktoor Looy ne ko : « Li ma gén a indi,
sama liggeeyu doktoor bicila ! »

Yaay Léebeer ne ko : « Luy yoonu doktoor
cisey ? »

Doktoor Looy ni leen : « Dama leen a
béggoon a gindi donn ! »

Baay Léebeer ne ko : « Ci lan nga nuy
gindi? »

Yaay Léebeer yokk ca : « Jar na koo laaj,
ndax réerunu ba kenn di nu gindi ! »
Doktoor Looy ni leen : « Dama jappe
Léebeer bu nadw ni sama doom ! »

Baay Léebeer ne ko : « Doktoor dikkal ci
wax ji nga nuy gindee ! »




Doktoor Loy ne leen : « Dugg néegu séy,
teel na lool ci Léebeer bu ndaw ! »

Yaay Léebeer taccu, téye ndigg la, wiccax
bopp ba, ne ko : « Doktoor Looy,

bul nu tojal ! »

Mu yokk ca : « Yaa ngi bégg a weesu
dékkandoo doktoor !

Doktoor Looy jaaxle ne : « Yaakaaruma ko
ndax jammi xale bi rekk laa bégg ! »

Baay Léebeer ne ko : « Sa xalaat rafet na
Doktoor. »

Yaay Léebeer ne leen : « Ménuleen maa
teree jot sama terangay doom ! »

Noona, Yaay Léebeer tambalee jooy.
Baay Léebeer ne : « Doktoor defe naa ne
mbir maa ngi bégg a épp i loxo ! »
Doktoor Looy ne : « Jooyloo ko moom mii
indiwuma fi, joxe sama xalaat a ma indi !
Baay Léebeer ne ko : « Waxal sa xalaat te
dem sa yoon Doktoor !

Doktoor Looy neeti : « Ma ne, Léebeer bu
ndaw waragul a dugg ci néegu séy leegi !




Yaay Léebeer jél kaddu ga ne : « Ndax
delloo may gu jékk goo jot, rafet na ?
Baay Léebeer ne : « Ndax xale bu am fukki
at ak RAett dina dugg néegu séy 7 »

Yaay Léebeer tontu regejuwaale :

« Waawaaw, bare na lool ci sunu biir

dex gii ! »

Baay Léebeer : « Népp a ngi koy def, taxul
ma def ko su ma gisee ni baaxul ! »
Doktoor Looy : « Waxtaan dafa and ak ku
ne di déglu sa moroom. »

Baay Léebeer ne : « Moom mii du déglu, su
doon déglu, kon du nangu may gu jékk gi ! »
Yaay Léebeer tontu : « Delloo sa teranga
doom, kenn du ko def ! »

Doktoor Looy jélaat kaddu ga ni leen :

« Dama leen di haan ngeen déglu ma. »
Baay Léebeer ne ko : « Man dey,

dinaa la déglu ! »

Yaay Léebeer fénati ne : « Doktoor,

maa jékk a noppi ! »

Doktoor Looy ne leen : « Dugg néegu séy,
ci géor ak jigeen yépp, dafa am waxtu. »
Yaay Léebeer ne : « Waajur yépp a bégg
seen doom dugg néegu séy ! »

Baay Léebeer tontu : « Li Doktoor wax leer
na, dugg néegu séy, dafa am waxtu ! »
Doktoor Looy ni leen : « Su ngeen ma
dégloo dinaa gén a leeral li ma wax. »

Nit, di géor walla jigeen, ay céram dafiu
war a mat muy soog a dugg néegu séy.
Yaay Looy ne : « Xale yu tollu ni Léebeer bu
ndaw lanu fiy maye séy, dara nekku ci ! »

Doktoor Looy tontu ne : « Daraa ngi ci kay,
dinaa leen ko leeralal.

Xale bu jigeen bi teel a dugg néegu séy yu
baree ko mén a dal !

Ci yooyu man nafiu cee lim : « Emb bu teel,
am doom Aakk bakkanam ak fistil ! »

Yaay Looy ne : « Feebar fi lanu ko fekk,

fi lanu koy bayyi ! »

Doktoor Looy ne : «feebar boo mén a
moytu, keen waru koo teg sa bopp ! ».




Baay Léebeer ne ko : « Fistil sax, mooy lan 7 »
Doktoor Looy ne ko fistil feebar la buy dal
xale bu jigeen bu teel a dugg ci séy.

Am na fistil boo xam ni, faari yoon yooyu
danuy xéttaloo nekk benn.

Ku ame fistil ménul a téye sawam.

Su Léebeer bu ndaw duggee ci néegu séy ci

fukki at ak Aaar, di ngeen ko lor!

Yaay Léebeer ne ko : « Léebeer bu ndaw a
ngi ci fukki at ak nett ! »

Doktoor Looy tontu ko : « Benn la, ba tey
yaramam matagul ! »

Doktoor Looy ne leen : « Dugg néegu séy ci
goor ak jigeen yépp dafa am waxtu. »




Fistil lu nagaree faj la te dina am sax fistil
yu fiu dul mén a faj.

Lu weesu loolu, ki am fistil du set mukk.
Nekk ak i nit dina ko jafe lool ndax xet yi
muy andal.

Lu weesu loolu, xanaa Yaay Léebeer,
danga bégg sa doom ban a dem ekool 7
Yaay Léebeer ne patt, di xoole.

Baay Léebeer ne : « Jéréjéf, Doktoor Looy,
tey jii, dégg nanu dégg ! »

Yaay Léebeer tontu ko : « Waxalal sa bopp
te baf ma cee boole ! »

Baay Léebeer ne ko : « Yow moom, sa
teranga yi, hoo la génal wér-gu-yaramu
xale bi 7 »

Doktoor Looy ne Yaay Léebeer mu xalaat
bu baax a baax ci li mu bégg a amal.
Doktoor Looy taggoo, ne : « Dégg naa
samay doom naan Léebeer bu ndaw ku mén
ajangla! »

Bi Doktoor Looy demee, Yaay Léebeer ne :
« Dellu ginnaaw weesu na,

dinga maye xale bi ! »

Baay Léebeer ne ko : « Li fi Doktoor Looy
wax [épp sunu njarii la nun ak Léebeer bu
ndaw ! »

Yaay Léebeer yuuxu : « Wéoy man gacce
gii, fu ma koy waxe ? » Bajjen duggsi ne :«
Waaw, li may dégg, nu mu deme ? » Baay
Léebeer tontu ko : « Ki la nettali, lu mu la
wax ? » Bajjen ne ko : « Dégg naa danga
bégg a dellu gannaaw ci maye Léebeer bu
ndaw. »

Baay Léebeer noppi ba yagg mu ne : « Xale
bi dafay jang, du dugg ci néegu séy ! »
Naari jigeen fia booloo bégg Baay Léebeer
dellu gannaaw.

Bajjen ne ko : « Ma ni, sa wax jooju laa
bégg nga teg ko ci suuf ! »

Baay Léebeer : « Sama mag nga wante lii
dafa am lu ma ci xam, loo xamul ! »

Bajjen : « Maa la mag, xamoo ci lu ma
xamul, mayeel xale bi mu séyi ! »

Baay Léebeer ne ko : « Masumaa weddi say
wax wante bii yoon dafa am loo xamul ! »
Bajjen xaw a mer ne : « Waay-waay wax
ma li ma xamul ! »

Baay Léebeer ne ko : « Xale bu dugg néegu
séy njangam dina yaqu, mu am fistil ! »
Bajjen tontu :

« Luy fistil ci kéru adduna ? »

Baay Léebeer ne ko : « Feebar la boo xam
ne ku mu dal du mén a téye sawam. »
Bajjen ni ko : « Wéoy sama rakk ji

ku yaq xelam 7 »

Yaay Léebeer ne ko : « Du kenn ku dul
Doktoor Looy, leegi la fi jége ! »

Bajjen ne ko : « Soo banee maye xale bi,
dinaa dogoo ak yaw ! »

Baay Léebeer noppi ba yagg mu ne :

« Su fekkee noonu nga ko gise,

kon dinanu dogoo ! »

Bajjen di jooy, Yaay Léebeer moom itam di
jooy, fAu jog, and génn.

Baay Léebeer des fa, toog ba yagg
telefonam sone, mu jél, muy rakkam.
Bajjen a néw leegi ak i jooyam nettali ma li
xew wante yow laa andal !

Baay Léebeer ne ko : « Jaajéf, man duma
dellu gannaaw benn yoon ! »

Rakk ji : « Dama lay digal ngay teg bét foo
tollu ci Léebeer bu ndaw ! »

Baay Léebeer, jarbaat bi nekk wallaa dex,
moo ko woo telefon.

Jarbaat : « Nijaay, dégg naa li nga bégg a
def 1épp ! »

Baay Léebeer : « Ku la ko wax 7 »
Jarbaat : « Sama umpaan moo ma woo ne
ma sa hijaay andul ci séy bi. »

Baay Léebeer :

« Sa umpaan wax na dégg ! »

Jarbaat : « BEggewuma ko woon noonu
wante ku dem noonu moo gén. »

Baay Léebeer bégg leegi xelum Yaay

Léebeer déllusi mu door waxtaan.

Yaay Léebeer ne ko : « Joxe sa kaddu ba
noppi, génn ca dafa metti ! »

Baay Léebeer ne ko : « Danu war di waxtaan
ba déggoo bala nuy joxe sunu kaddu ! »
Ay at wéy, Léebeer bu ndaw jang na ba
dem ba nekk doktoor, waakéram yépp ak
Doktoor Looy bég !

Waajur yi nanuy seet njarinu xale yi te
samm leen rawatina fAu jigeen ni.

Nafuy jappale xale yu jigeen yi fiu jang,
magg ba mén a tabax seen éllég.

Laaj yi :
1.Lan moo waral Doktoor Looy néw seetsi
Baay Léebeer ak Yaay Léebeer ?

2.Nan la doomu Baay Léebeer ak Yaay
Léebeer tudd ?

3.Kan mooy jappale jarbaatu Baay Léebeer
ci séy bi waroon a am 7

4.Lu ngeen xalaat ci waajur yuy maye séy
seen doom yu tuuti ?




Séy bu teel

Maryaama juroom-neenti at la am.

Elew la bu ranfieeku ci njang.

Dafay gbéor-gdorlu saa su ne,

sawar lool ci njangam.

Moo tax mooy raw ci kalaasam.

Waaye lu tollu ci ayu-bés a ngi nii Aéwul,
xadle yi ne dafa feebar.

Bi toog bi yaggee, madamam and ak ay
moroomu elewam, dem seeti ko kéram.

Bi Aiuy dem, yébbaale nafiu tuuti sarica yu
xale yi dajale.

Nu egsi ci kér gi, fekk ko mu toog ci wetu
yaayam, di an.

Bi leen yaay ji gisee, mu mel ni ku tiit.

Mu jaaxle ne leen : « Mbaa jamm, lu xew ? »




Jangalekat bi ne ko : « Jamm rekk waaye
man kat dama jaaxle ! »

Naari ayu-bés jall na, ba fiu dugg ci Aetteel
bi te Maryaama jangisiwul.

Ma laaj ko xale yi, Au ne dafa feebar.

Moo tax, tey, Au néw fii di ko seetsi.
Waaye ni ma ko gise de, dafa mel ni tane
na, dara jotatu ko.

Yaayam ne patt, waxul dara diir

bu yagg tuuti.

Nees tuut, mu jég, woo jangalekat bi

ci biir néegam.

Mu bayyi Maryaama ci biti, muy waxtaan
ak ay moroomam.

Bi nu duggee ci néegam, mu nekk néeg bu
xaw a fooyooy.

Pajaas lanu teg ci suuf, lal ci darab

bu xaw a furi.

Ci ginnaaw lal bi, Aaari waxande yu téju
lafu fa teg.

Ci kow am tuuti yére.

Boo duggee, ca cammoon, ndaa lu rafet mu
nga fa.

Nu muur ko, teg ci kawam pot bu set wecc.
Basanu nax lanu lal ci suuf.

Bi iu duggusee ci néeg bi, nu toog ci suuf
di nuyoonte, di jammasante.

Yaayu Maryaama tanq ndox ci ndaa li, iéw
sukk, jox jangalekat bi.

Bi mu naanee ba noppi, mu delloo ko pot

bi.

Mu jog delloo pot bi ci ndaa li,

néw nag toog ci wetam.

Jangalekat bi laajaat ko : « Waaw, lu tax
Maryaama jangisiwul booba ba tey 7 »
Yaay ji mel nai ku am Aaari xel,

muy sikk-sakka.

Jangalekat bi ne ko : « Waxal rekk, bul
ragal, Aun Aaar Aépp ay jigeen lanu. »
Yaay ji nag door a hemee wax.




W, J \
Mu ne ko Maryaama daal, dafa feebaroon
booba ta tey.

Leegi sax tane na bu baax.

Bi mu tanee, la waroon a jangisiwaat.

Ci diggante bi, benn jarbaatu pappaam,
moo fi "Néwoon, di seetsi nijaayam.

Mu gis ko rekk, ni dafa ko bégg ; moom nag
bitigu mbagg la ca Dakaar.

Sallaaw may na ko sax faari junni.

Nu ne na fa jaare toog, ndegam dafiu ko

war a maye mu séyi rekk.

Baayam ne na bayyi jang, fiu jangal ko
liggeeyu kér ; moo tax jangiseetul.
Jangelekat ba laajaat ko : « Waaw lu tax
ngeen bégg ko maye mu séyi ?

Teelul ci moom ?

Yaay ji ne : « Teel na daal, waaye mooy
taaw bu jigeen.

Sunu nekkin ci dékk bi dafa metti lool te
pappaam liggeeyatul.




Man mii di yaayaam, damay fortaatu rekk.
Su ma amee tuuti, jénd, dem jaay ci

luuma Vyi.

Su nu ko mayee, boroom kéram nee na
dafa koy bayyi fii ndax xale la.

Dina ko yonnee dund weer wu nekk.

Su booba, sunu jafe-jafe dina wafifeeku bu
baax.

Jangalekat bi déglu ko ba mu noppi.

Mu ne : « Li nga wax |épp dégg la.

Waaye tey dinaa la nettali loo xam ne
masuloo ko yaakaar ci man.

Man mii, bi ma nekkee xale, tollu ci atu
Maryaama, laa naroon a séy.

Sama yaay woo ma bés ne sama pappa
dafa may maye.

Moo tax li nga may nettali, maa ngi mel ni
ku koy dundaat.




Dama nekkoon xale, mén jang lool,
rafifneeku lool ci ekool.

Waaye samay waajur nekk ci ay jafe-jafe
yu metti, yu tar.

Ma nekk taaw man itam, sama yaay jaboot
lool, kaar.

Bala may xé&y di jangi, dinaa dimbale sama
yaay, bale, raxas, rooti ca teen ba.

Yenn saa yi sax, ma féotal samay rakk bala
may dem.

Waaye njang mi dafa ma nexoon.

Su ma paree, damay daw dem ekool ban
a tarde.

Ndax sunu muse dafa ma béggoon.

Dafa xamoon sama nekkin ci kér gi.

Bés, ma wacc rekk, fekk genn géor ca kér
ga, mu and ak jenn jigeen.

Nu nuyoole nu, ni ma kii sa

doomu bajjan la.

Bi ma ko nuyoo daal, mu xaw ma jaaxal,
ndax xamuma woon sama bajjan boobu.




Sama xel xaw a haaw.

Ma naan ci sama xel waaw sama doomu
bajjan lu muy wutsi fii.

Bi nu afnee ba noppi, sama pappa, sama
yaay ak sama bajjan dugg di waxtaan.
Waxtaan wi nag, kenn déggu ko, dara
sennu Ci.

Nu ne ma naa leen attaayaal.

Fi ma toog di attaaya, sama doomu bajjan
bi Aiéw, ni dafay waxtaan ak man.

Man nag nhanguwuma waxtaan wa.

Bi ngoon jotee, fAu taggoo, daldi hibbi.
Sama pappa ak sama yaay daldi may woo
ca néeg ba.

Nu nettali ma li Aiu waxtaane 1épp.

Ci ténk daal, Aiu ne ma danu may may sama
doomu bajjan.




Ma ban, di jooy, di jooy ba sonn, sama
yaay yérém ma lool. Dem naa bay xalaat
génn dékk bi, daw dem. Ay bés di romb,
lekkatuma, ma jeex takk. Ma am lool lu
ma metti, sama yaakaar yépp naaw. Maa
ngi defoon sama xel ci jang bu baax, su
ma maggee am liggeey bu baax. Ma mén
a génne samay waajur ci nakk.Waaye bés
boobu, sama yaakaar yépp a tas.

Benn bés, sama yaay woo ma, Auy
waxtaan. Mu xamal ma ne, sama doomu
bajjan bi may bégg, leegi mu noppi jang.
Bu ma takkee, dina ma jappale. Waaye
man daal, baatu takk laa doon bai a dégg.
Ku ma ko wax, sama xol diis,
ma bégg a jooy.




Nu toog ay fan, sama doomu bajjan

bi Aéwaat.

Bii yoon nag, andul ak yaayam.

Mu xamal ma ne moom jang na te du ma
yagal sama jang. »

Mu ne ma : « Sama yaay bégg-béggam
mooy ma takk jabar leegi. »

Ndax waajur wu nekk dafa bégg a gis
sétam balay maggat. Man nag, xam naa ne
yow mii xale nga, ci jang nga tollu.

Naam dinaa la takk, waaye dinaa la
jappale, ba nga tekki.

Su boobaa, dinaa xam ne man sama jaan
Wdacc na. »

Jangalekat bi dolli ci ne : « Gis nga ma nii,
tey maa ngi nii di liggeey. »

Ki ma am dafa jang, xam soloy njang.
Moo tax mu bayyi ma, ma eggale

sama njang .

Ndax ki ngeen bégg a may Maryaama,
dina nangu li sama boroom

kér nangu woon ?




Yaakaaruma ko de, ndax kii ngeen koy
may, jangul.

Mag na Maryaama lool te amul liggeey bu
woor, dafay fortaatu rekk.

Maryaama nag xale bu yeewu la te am na xel.
Yow yaa jur sa doom, waaye li ma lay digal
mooy nga def ndank.

Bayyi ko mu eggale njangam ba ca kanam,
doo ko mas a réccu. »

Bi jangalekat bi delloo, Yaay Mbeen xam ne
dégg gu wér la ko wax.

Mu nettali boroom kéram li ko Madam Kura
wax [épp ci mbirum Maryaama.

Pappay Maryaama xam ne li Madam Kura
wax dégg la.

Warul yaq élléegu doomam ndax

xaalisu tey.

Mu ne mayeetul doomam, dafa koy bayyi
mu jangi ndax mu tekki éll&g.

Laaj yi :

1.Lu tax Maryaama Réwatul jangisi.

2.Kan moo ko ma y xaalis ?

3.Jarbaatu pappay Maryaama lan la
ci Maryaama 7

4.Loo xalaat ci séy bu teel.

s




Xaritoo ekoolu Daaru ak bu Medina

Ekolu Daaru dafa xaritoo ak ekoolu Medina
bi nekk ca Maatam.

Noom nag dafuy bindante ay bataaxal,
di yénneente ay nataal ak ay neexal.
Direktirisu ekool bi gis ni xale yi dafiuy
bindante ay leetar yu neex, yu am solo.
Waaye duiu ko denc.

Mu ne leen léegi nag dafuy defar

benn téere.

Nu tudde ko « Dégéral xaritoo diggante
ekoolu Daaru ak ekoolu Medina. »

Mu ne léegi, kalaas bu nekk ci ndimbalu
jangalekatam, dafay defar benn bataaxal.
Mu wax lan moo ko gén a neex ci ekool bi.
Kalaas bi gén a ndaw bind ne :

« Nun sunu kalaas moo daq ci ekool bi.
Dafa yaatu te leer, miir yi daiu ko pentur
bu mbogq.

Alluwa ju mag ji dafa am melo wu wert,

ci kawam fAu taf ci ay araf ak ay lim.

Ci ndeyjoor bi, mu am ay nataalu mala,

ci cammoon am ay rabi all.




Ci ginnaaw kalaas bi, am na benn
armuwaar.

Ci biir, Au denc fa ay foyukaayu togg, ak ay
foyukaayu faj, ak ay téere.

Sunu madam, buy jangale xam-xamu lakk,
dafay génne yi mu soxla.

Sunu kalaas dafa set te féex.

Su nu xéyee, bala nuy dugg, danuy and ak
sunu madam, bale ko mu set.

Nu daldi tonni mbalit mi, dugal ko ci

defukaayu mbalit bi, dem tuuri ko.

Nu raxas sunu loxo, duy siwo bi huy fompe
tablo bi, dugal ci fompukaay bi.

Bu juroomi waxtu jotee, kolos bi sone,
njang mi tambali.

Népp toog, madam bi duggusi, fu jég,
daldi koy nuyu.

Mu fey nu, laaj nu nu nu def, saytu Ai
Aéwul ak Ri yéex a Réw.

Njang mi door nag,

tey mbirum faj lanuy jang.

Madam bi génne na yi fAuy faje, pikiir yi,
alkol yi, wétteen wi ak ay garab.




Nu yakkamti, ku nekk bégg a faj.
Bi nu noppee, nu jang xayma, nu génne
sunuy bantu xat ak sunuy xor.
Ku nekk di liggeey, and ci ak cawarte.
Su nu sonnee, danuy woy ak sunu madam,
bala nuy duggaat ci meneen
njang mu bees.
Sunu kalaas dafa neex, kenn du daw, Répp
a di yakkamtee jangsi.

« s



Waa naareelu kalaas fiocom, ci seen muse
lanu bind :

« Sunu muse mu ngi tudd muse Jéob,
moom dafa gatt, Auul, rafet,

ba noppi baax.

Am na sikkim bu gudd, Au koy jaawaale
yenn saa yi ak ustaas.

Foo ko fekk rekk mu ngi muun, xale yépp
bégg mu jangal leen.

Dafay sol ay tubey ak simis yu rafet ;
djjuma mu sol yére wolof.

Am na welo bu rafet, bu xongq.




7wl

Bu egsee dafa koy ceene ci buntu ekool bi,
ban ku ko sacc.

Loolu mooy wone ni Muse Jaw Aéw na.
Moom du déore te gaawul mer.

Buy jangale Répp a koy déglu ndax
njangaleem dafa neex.

Bu nuy jangal ci lakku réew mi, dafay leer
nanni ci nun.

Bu jélee lakku tubaab itam, dafay leer
nann, yomb ci nun.

Dolli ci,foo ko fekk mu ngi yedd xale yi,
naan leen na ngeen jambaare bu baax ci
seen nhjang.

Su éllégee, ngeen am njarin ci seen bopp ak
ci seen i waajur.

Yenn saa yi, mu am ay xale yuy daw jang,
walla yu sawarul ci njang mi.

Su boobaa, dafa koy jaral mu dem gisi
waajuram seen kér, xool lu waral loolu.
Moo tax sunu waajur yépp a ko bégg ;
dafu ko jox cér. »

Sunu waa kalaas yi dafiuy wax ne su nu
maggee danoo bégg a mel ni sunu muse.




Waa kalaasu netteel bi hoom,

bataaxal bii lafu bind « Yeen sunuy xarit,
noo ngi am mbégte lool ci bind leen bii
bataaxal. Jot nanu seen bataaxal bi ngeen
Auy nettali seen toolu ekool. »

Nun tamit def nanu tool ci sunu ginnaaw
kalaas, ci ndibmalu Direktiris bi.

And nanu ak sunu madam, defar tool bu
yem te rafet.

Ji nanu fi salaat, persi, naanaa ak bisaab.
Kalaas bi danu ko séddale ay pacc,

jaxase ay goor ak ay jigeen.

Bu ngoonee, bu nu jangee ba wacc,

pacc bi moome mooy dem roose.

Mooy dindi Aax yu bon yi,

defaraat palan yi.

Am nanu ay rosuwaal, ay peel ak ay rato.
Tool baa ngi rafet, wert.




Yenn saa yi, yeneen muse yi danu fay indi
seen i elew.

Danu leen fay jangal,

bu nuy def yenn leson yi.

Leegi nag, toppatoo nanu tool

bi ba mu magg.

Madam ak muse ak yeneen ekool yi,

ku bégg dara, dangay fiéw, nu jaay la.
Faatu ak Lamin fiocoy dajale xaalis bi.

Tool bi tax na ba sunu ginnaaw kalaas bi
dafa set wecc leegi.

Te bu yagg ba, tuurukaayu mbalit la woon.
Yaakaar nanu ne sunu bataaxal bi dina
leen fekk ci jamm.

Nu ngiy nuyu fiépp,

Nu ngi yakkamti, di xaar seen tontu. »

Waa netteelu kalaasu bi danu bind ci seen
saal eeformatig bi nekk ci ekool bi.

Béreb bi am na lu tollu ci Aaar-fukki masin
ak nett.

Gornaman bi dafa defoon ab porose bu
tuddoon sene kilig.

Mu tannoon ay ekool, may leen ay saal yu
Au dugal ay ordinaatéer.

Ordinaatéer yépp a and ak jamono, bu ci
daqg sa moroom nga ni bii la.

Ay masinu ekaran palaa lafu, bu ci ne and
na ak ay jumtukaay.

Nu lékkale leen ak enternet bi, masin bu
nekk dafa am palaasu boppam.

Am na itam siis bu nooy bu iu teg ci
wetam.

Boo ci toogee, dangay japp neex te saal bi
itam dafa rafet, féex.

Ay palanteer yu yaa fa nekk ak ay
wantilaatéer ca kow.

Muse Njaay mooy toppatoo saal bi ak
masin yi.

Dafay jangale itam eeformatig, mu am
benn waxambaane bu koy jappale.

Kalaas yi danuy ay-ayloo ngir dem mu
jangal leen ci masin yi.

Kalaas bu nekk am nga Aaari waxtu ci ayu-
bés bu nekk.

Muse Njaay dafay séddale kalaas bi ci
Aaari pacc, bu ne mu jox ko lu muy def.
Yenn saa yi, jangalekat yi danuy soxla xale
yi gis ak bét li Auy jangale.

Su boobaa, danuy yébbu seen i ndongo ci
biir saalu eeformatig ba.

Nu ubbi enternet bi, xool |i mu leen

bégg a won.

Loolu dafa am solo lool ci nun te dafa nuy
gén a sawarloo.

Xarala yu bees yi danu gén a yaatu.
Duggsi nanu bu baax ci biir ekool yi.
Soppi naiu lool itam doxalinu njang mi.
Tax na leegi, jangalekat ak ndongo yépp
danu soxlo béreb yu mel nii.

Mooy tax Au mén a and ak jamono ji.

Waa juroomeelu kalaas bi hoom, dainu bind
ne : « Sunu ekool, ekool bu yagg la.

Ci atum 1950 lanu ko tabax, laata
Senegaal di moom boppam.

Ay kilifa yu bare, yu nekk ci réew mi ak ci
bitim réew, jaar nanu fi.

Netti kalaas rekk la amoon ca njalbéenam
te ay jigeen rekk noo fa daan jange.

Ekool bi di magg ba leegi am na fukki
kalaas ak benn.

« b




Ay gobor ak ay jigeen népp a fiy jange. »
Kalaas bu mujj bi moom, bu juroom benneel
bi, mooy kalaasu mag ni.

Bind nafu ci dundinu ekool bi, koperatiiw
bi ak xew-xew bi ekool biy def :

« Desambar bu nekk, bu fiu jélee feetu
nowel, ekool bi dafay def set-setal.

Ci feetu pag yi, nu def kermees.

Dinanu def itam yeneen xumb-xumb naka
simb gaynde walla luxus.




Bu Aiu demee nag ba weeru Mee,

Au and ak yeneen ekool yi ci réew mi yépp.
Nu bokk ci ayu-bés bi iiu jagleel ekool yu
ndaw vyi.

Dafay and ak wenn waxtaan wu sunu kilifa
yi di joxe maanaa mi.

Ayu-bés boobu dina am itam ay jonante
xam-xam ci diggante kalaas yi.

Dina am it ay jonante po naka futbal

ak lamb.

Dinanu fa nas itam set-setal ak kermees,
téje ko ay wone cosaan ak aada. »

Direktiris bi jang bataaxal yépp.

Mu dajale yépp, def ko benn téere,
daldi bind ci suuf.

« Yéen elewu Medina ak elewu Daaru,
yaakaar nanu ne dingeen bég

ci sunu téere bi.

Dingeen gén a xam itam

sunu dundinu ekool.

Noo ngiy fiaan ngeen jot ko ci jamm. »

Laaj yi :
1.Ban kalaas a gén a neex ci ekool bi ?
2.Naata masin la saalu eeformatig bi am ?

3.Saalu eeformatig bi dafa |Iéndém
walla dafa leer ? Lu koy firndeel ?

4.1 oo xalaat ci waa ekoolu Daaru ?

s




Surnaalu ekool

o o o

Elew yi sawar nanu sos surnaalu ekool.
Dina tax fiuy géstu ci eeformatig ak ci
enternet.

Xam-xamu xarala yu bees yi du

leen ump mukk.

Dina tax fiu mén a jokkoo ak addina sépp.
Bindante ak yeneen ekool ak yeneen réew
dina leen yomb.

Bind dafa and ak géstu foo tollu.

Dinga ci jang xeetu bind yu bare.

Dinga mén a taggat sa bopp ci mbindin wi.
Nettali xew-xew dina la yomb.

Dinga ci xam lu bare loo xamul woon.

Boo ci yaggee tuuti, dinga mén a bind,
doon bindkat.




Buntu méccem surnaalist dina ubbeeku.
Dina tax ngay xalaat, di laajte,

di dégluwante, di waxtaan.

Di déglu xalaatu keneen, bu nu la yayee
nga nangu.

Dina tax ba nga mén a dund ak nit ku nekk.
Nangu xalaatu keneen te doo ci mer,

doo ci xul.

Ca ndoorte la, la leen seen muse woo,

nu waxtaan ci fann vyii :

- Rannee bu baax han nooy jang mbind mi.
- Taggat la ci fanni bind yu bare.

Lépp luy xew-xew, am na nu fiu koy binde.
Dinga mén a ranfe surnaalu xeltu ak buy
wax ci caada.

Téere nettali, woy walla kilib yu génn,

nga waxtaan ci.




Nanu waxtaan ba japp nan la

surnaal biy tudd.

Cilan la war a wax ?

Nan lanu koy mandargaale?

Naata surnaal lafiu war a génne ?
Naata xét la war a am ?

Ndax dafay génn bés bu nekk, ayu-bés
walla weer ba weer.

Laaj yi Auy xaar nooy lan la ku nekk
ci nun war a def ?

Ana mbooloo muy mbind xew-xewu
ekool bi ak dékk bi ?

Ana kuy jiite mbooloo mi ?

Kuy toppatoo lépp lu jém

ci po yi ak nataal yi ?

Kuy def tégginu xét wi ak kuy

topp defarin wi ?




Muse Raabix, doon surnaalis bu mag,

|

néwoon na fekkesi waxtaan wi.
Wone na mbégteem ci ndaje mi,
gérém leen.

Japp na ne lii, war na law ci ekool yépp.

Mu ne, fépp a soxla sos surnaal

ci seen ekool.
Mén na nekk ci kayit walla ci dalub web.

Mu ne, laata ngeen di bind, dangeen war a
tontu ci laagj yii :

Ci lan ngeen war a wax ?

Bu fekkee ci nit la, nit kooku kan la ?

Bu dee xew-xew la, ban la ?

Kaf la jéf ji am ?

Fu mu amee ak ndax sore na am déet ?




Bunu fattee jottali kaddu mala yi,

ay dékkandoo lanu.

Nanu leen bayyi Aiu wax seen tawat ci
doxalinu nit fi.

Nafiu wax nu Au gisee seen diggante

ak nit Ai.

Bu fekkee lu rafet la, nu dolli jéflante bi.
Bu fekkee lu Aaaw la, nu bayyi ko.

Fas ne, gis ngeen ni nu boroom sareet yi di
toroxale ; karwaas yi metti nafu.
Fipp-fipp ju dul jeex, sunu yaram yi di
metti, du dégg du yoon.

Séf bu diis nu gaddu, tegle méebél,

suuf, simon walla méol.

Amul guddi, amul béccég, liggeey bu bare
lafiu nuy séf.

Lekk gu néew lanu nuy jox,

moo tax nu ragg lool.

Ku ci feebar, dangaa dog, amatoo njarin.




Xaj ne leegi ci mbedd mi lanuy fanaan.

Xale bu nu romb, for xeer, sanni nu ko.

Xiif a nuy japp ba nuy tuur mbalit di

for lu nuy lekk.

Ku ciy saaga, walla di wax lu fiaaw,

jiital sunu tur.

Xanaa leegi bokkatu nu ak nit Ai dékkuwaay.

Pitax ne, ci kaaf gu tuuti lanu nuy dugal.
Danuy dékk fu yaatu, dékkal nu fu xat.

Bu fiu jégee di nu waliis ak seen lex

yu Wow VYi.

Defe nanu ne kaani rekk lanuy lekk, ana
gerte, ana menfeef yi.

Xanaa danu noo yéenewul lu saf te neex 7




Jén ne ménatunoo dund leegi ci géegj gi.
Danuy témbal seen bomb yi ci ndox mi,
S00g NOO japp

Am na ci ay bato yuy sanni mbaal mu la
mén a xécc foo nekk.

Ana oos, caas, walla mbaal ?

Nappatuiu leegi, danuy yaq géej gi, dem
seen yoon.

Elew yi dajewaat nanu,
waxtaan ci céru ku nekk.
Niy toppatoo wallu bind def nafiu mbooloo.
Neneen fi koy siiwal ci rajo yi ak ci tele yi
noppi nanu.

Wone nafiu nataal yu fés, taf leen

ci dékk bi.

Am na fuy saytu dalub webu surnaal bi.
Am nanu ku leen wutal farandoo.




Elew yi sawar nanu lool ci liggeey bi.
Ku nekk a ngi ci wall wi Au la dénk.
Direktéer wutal na leen biro ci ekool bi.
Bu fiu waccee, foofu lanuy daje nekk ci
ordinatéer yi.

Dogal yu bare foofu lafiu koy jéle.

Njang ma lafu tudde seen surnaal ci web
bi.

Ekool bépp a ngi xaar jukki bu jékk biy
génn.

Taggat nanu elew yi, jox leen i jumtukaay.
Am nafiu itam ku leen di jappale.

Kooku ku aay la, li muy liggeey amu ci

moroom.




Ekool bi xumb na, elew yaa ngi bég.
Direktéer dugg na ci biro surnaal bi, sargal
elew yi.

Konekson am na ci ekool bi.

Fu nekk, nu ngi fay woote.

Rajo yi seetsi nanu leen.

Tele yi Aéw nanu ci ekool bi.



Am na yeneen ekool yu bind direktéer.
Dafiu bégg a sos seen surnaal ci web bi.
Faww fu taggat elew yi ci yeneen ekoolu

dékk bi.

Ba bitim réew, nu ngi wax ci surnaal bi.
Perye nanu leen Mali, Suwis ak Kanadaa.

Ndimbal yi Au doon xaar néw nanu.

Ekool bi soppi na xar kanam.

Tabaxal naiu leen yeneen kalaas.

Yokk nanu seen biro, taaral ko.

Jox nanu leen ay ordinaatéer yu bees tagq.

Surnaalu ekool daal am na njarin.

Siiwal na ekool bi ci adduna bi.

Taggat na elew yi ci bokk ci mbirum
surnaal ba nu mokkal.

Ekool bu mu sampu, dinafiu jél ndam ci
jonante yi.

Moo tax ekool bu nekk bégg mu gane ko.

Laaj yi :

1. Lanlaelew yi bégg a sos ci ekool bi ?
2. Lan ndam la elew yi am ?

3. Luwaral rajo ak tele yi hew ci ekool bi 7
4. Lan nga xalaat ci njambatu mala yi ?

